
AtmAnusandhAnam

ఆత్మానుసన్ధానమ్

త్రయ్యన్తతతిసంసిద్ధశుద్ధవిద్యైకగోచరః     ।
అనాద్యన్తః పరాత్మాసౌ జయత్యానన్దసున్దరః   ॥ ౧॥
శ్రీమత్పరశివేన్ద్రశ్రీదేశికానాం    వయం ముదా ।
అద్వైతానన్దమాధ్వీకమఙ్ఘ్రిపద్మముపాస్మహే    ॥౨॥
శ్రీదేశికోక్తవేదాన్తనామసాహస్రమధ్యగాన్   ।
కాంశ్చిన్నామమణీన్పద్యదామభిర్గ్రథయామ్యహమ్  ॥ ౩॥
అచ్యుతోఽహమనన్తోఽహమతర్క్యోఽహమజోఽస్మ్యహమ్ ।
అవ్రణోఽహమకామోఽహమసఙ్గోఽస్మ్యభయోఽస్మ్యహమ్   ॥ ౪॥
అశబ్దోఽహమరూపోఽహమస్పర్శోఽస్మ్యహమవ్యయః  ।
అరసోఽహమగన్ధోఽహమనాదిరమృతోఽస్మ్యహమ్  ॥ ౫॥
అక్షరోఽహమలిఙ్గోఽహమజరోఽస్మ్యకలోఽస్మ్యహమ్  ।
అప్రాణోఽహమమూర్తోఽహమచిన్త్యోఽస్మ్యకృతోఽస్మ్యహమ్  ॥౬॥
అన్తర్యామ్యహమగ్రాహ్యోఽనిర్దేశ్యోఽహమలక్షణః   ।
అగోత్రోఽహమమాత్రోఽహమచక్షుష్కోఽస్మ్యవాగహమ్   ॥ ౭॥
అదృశ్యోఽహమవర్ణోఽహమఖణ్డోఽస్మ్యహమద్భుతః   ।
అశ్రుతోఽహమదృష్టోఽహమన్వేష్టవ్యోఽమరోఽస్మ్యహమ్    ॥౮॥
అవాయురస్మ్యనాకాశోఽతేజస్కోఽవ్యభిచార్యహమ్ ।
అమతోఽహమజాతోఽహమతిసూక్ష్మోఽవికార్యహమ్ ॥౯॥
అరజస్కోఽతమస్కోఽహమసత్త్వోఽస్మ్యగుణోఽస్మ్యహమ్ ।
అమాయోఽనుభవాత్మాహమనన్యోఽవిషయోఽస్మ్యహమ్ ॥ ౧౦॥
అద్వైతోఽహమపూర్వోఽహమబాహ్యోఽహమనన్తరః  ।
అశ్రోత్రోఽహమదీర్ఘోఽహమవ్యక్తోఽహమనామయః    ॥ ౧౧॥
అద్వయానన్దవిజ్ఞానఘనోఽస్మ్యహమవిక్రియః    ।

అనిచ్ఛోఽహమలేపోఽహమకర్తాస్మ్యహమక్షయః ॥ ౧౨॥
అవిద్యాకార్యహీనోఽహమవాఙ్మనసగోచరః ।
అనల్పోఽహమశోకోఽహమవికల్పోఽస్మ్యతిజ్వలన్ ॥ ౧౩॥
ఆదిమధ్యాన్తహీనోఽహమాధారోఽస్మ్యహమాతతః ।
ఆత్మచైతన్యరూపోఽహమహమానన్దచిద్ఘనః    ॥ ౧౪॥
ఆనన్దామృతరూపోఽహమాత్మసంస్థోఽహమాన్తరః   ।
ఆప్తకామోఽహమాకాశాత్పర ఆత్మేశ్వరోఽస్మ్యహమ్ ॥ ౧౫॥
ఈశానోఽస్మ్యహమీడ్యోఽహమహముత్తమపూరుషః ।
ఉత్కృష్టోఽహముపద్రష్టాహముత్తరతరోఽస్మ్యహమ్    ॥ ౧౬॥
కేవలోఽహం కవిః కర్మాధ్యక్షోఽహం కరణాధిపః ।
గుహాశయోఽహం గుప్తోఽహం చక్షుషశ్చక్షురస్మ్యహమ్ ॥ ౧౭॥
చిదానన్దోఽస్మ్యహం  చేతా చిద్ఘనశ్చిన్మయోఽస్మ్యహమ్  ।
జ్యోతిర్భయోఽస్మ్యహం జ్యాయాఞ్జ్యోతిషాం  జ్యోతిరస్మ్యహమ్ ॥ ౧౮॥
తమసః సాక్ష్యహం తుర్యాత్తుర్యోఽహం తమసః పరః ।
దివ్యో దేవోఽస్మి దుర్దర్శో  ద్రష్టా  ధ్యేయో ధ్రువోఽస్మ్యహమ్  ॥ ౧౯॥
నిత్యోఽహం నిరవద్యోఽహం నిష్క్రియోఽస్మి నిరఞ్జనః  ।
నిర్మలో నిర్వికల్పోఽహం నిరాఖ్యాతోఽస్మి నిశ్చలః ॥౨౦॥
నిర్వికారో నిత్యపూతో నిర్గుణో  నిఃస్పృహోఽస్మ్యహమ్ ।
నిరిన్ద్రియో  నియన్తాహం నిరపేక్షోఽస్మి నిష్కలః ॥౨౧॥
పురుషః పరమాత్మాహం పురాణః పరమోఽస్మ్యహమ్ ।
పరావరోఽస్మ్యహం ప్రజ్ఞాప్రపఞ్చోపశమోఽస్మ్యహమ్    ॥౨౨॥
పరామృతోఽస్మ్యహం పూర్ణః  ప్రభురస్మి  పురాతనః ।
పూర్ణానన్దైకబోధోఽహం   ప్రత్యగేకరసోఽస్మ్యహమ్  ॥౨౩॥
ప్రజ్ఞాత్మాహం   ప్రశాన్తోఽహం  ప్రకాశః  పరమేశ్వరః ।
బహుధా చిన్త్యమానోఽహమహం బ్రహ్మాదివన్దితః   ॥౨౪॥
బుద్ధోఽహం  భూతపాలోఽహం భారూపో భగవానహమ్ ।
మహాదేవో మహానస్మి మహాజ్ఞేయో  మహేశ్వరః ॥౨౫॥

విముక్తోఽహం విభురహం వరేణ్యో వ్యాపకోఽస్మ్యహమ్ ।
వైశ్వానరో  వాసుదేవో విశ్వతశ్చక్షురస్మ్యహమ్ ॥౨౬॥
విశ్వాధికోఽహం విశదో విష్ణుర్విశ్వకృదస్మ్యహమ్  ।
శుద్ధోఽస్మి  శుక్రః  శాన్తోఽహం శాశ్వతోఽస్మి శివోఽస్మ్యహమ్ ॥౨౭॥
సర్వభూతాన్తరాత్మాహమహమస్మి సనాతనః ।
సర్వేశ్వరోఽహం సర్వజ్ఞః  సూక్ష్మః సర్వగతోఽస్మ్యహమ్ ॥౨౮॥
అహం సకృద్విభాతోఽహం స్వే మహిమ్ని ప్రతిష్ఠితః   ।
సర్వాన్తరః స్వయఞ్జ్యోతిః  సర్వాధిపతిరస్మ్యహమ్ ॥౨౯॥
సర్వభూతాధివాసోఽహం సర్వవ్యాపీ స్వరాడహమ్ ।
సమస్తసాక్షీ సర్వాత్మా సర్వభూతగుహాశయః ॥ ౩౦॥
సర్వేన్ద్రియగుణాభాసః  సర్వేన్ద్రియవివర్జితః   ।
స్థానత్రయవ్యతీతోఽహం   సర్వానుగ్రాహకోఽస్మ్యహమ్  ॥ ౩౧॥
సచ్చిదానన్దపూర్ణాత్మా   సర్వప్రేమాస్పదోఽస్మ్యహమ్  ।
సచ్చిదానన్దమాత్రోఽహం   స్వప్రకాశోఽస్మి  సద్ఘనః  ॥ ౩౨॥
సత్యస్వరూపః సన్మాత్రః  సిద్ధః  సర్వాత్మకోఽస్మ్యహమ్ ।
సర్వాధిష్ఠానసన్మాత్రస్వాత్మా   బన్ధహరోఽస్మ్యహమ్  ॥ ౩౩॥
సర్వగ్రాసోఽస్మ్యహం  సర్వద్రష్టా  సర్వానుభూరహమ్ ।
స్వతన్త్రోఽస్మి  సువిస్పష్టః  సువిభాతోఽస్మ్యహం హరిః ॥
అహం హరో హృధిస్థోఽహం  హేతుదృష్టాన్తవర్జితః    ।
క్షేత్రజ్ఞః   పరమాత్మాహం శ్రీమద్దేశికసూక్తితః   ॥ ౩౫॥
ఇత్థమాత్మానుసన్ధానపరో   యః పురుషో భవేత్ ।
సోఽవిద్యాక్లేశనిర్ముక్తో  బ్రహ్మైవ   భవతి స్వయమ్ ॥ ౩౬॥
ఇత్యాత్మానుసన్ధానం  సమాప్తమ్ ॥
ఇతి శ్రీసదాశివేన్ద్రసరస్వత్యా   విరచితం ఆత్మానుసన్ధానం  సమ్పూర్ణమ్  ।

